Judasen Benta-Esa tarteko lanak hasi dira Pirinioetako Autobian
Esa-probintziako muga tarteko lanak oso aurreratuta daude, eta plangintzak betetzen ari dira 

Ostirala, 2010eko ekainaren 11a
Laura Alba Cuadrado Nafarroako Gobernuko Herri Lan, Garraio eta Komunikazio kontseilariak Pirinioetako Autobiaren Nafarroako zatian egin gabe dauden azken bi tarteetako lanak bisitatu ditu gaur goizean, hain zuzen ere, Judasen Benta-Esa (4. tartea) eta Esa-probintziako muga (5. tartea). 4. tarteko lanak oraintsu hasi dira -ekainaren 1ean- eta 5. tartekoak irailean hasi ziren.

Kontseilariak bisitan nabarmendu duenez, joan den astean “pauso garrantzitsua” eman zen, Judasen Benta-Esa 4. tarteko zuinketa egiaztatzeko eta lanak hasteko akta sinatuta, tarte hori baitzen oraindik hasi gabe zegoen bakarra. Bestalde, kontseilariak esan duenez, “5. tartea, Esa-probintziako muga nahiko gauzatuta dago”. “Nafarroako Gobernua lan hau 2011ko abenduan erabat irekitzeko aurreikusitako programazioa betetzen ari da; zalantzarik gabe, azpiegitura honek iraultza ekarriko du Nafarroaren ipar-ekialdean, ikuspuntu ekonomiko eta sozialetik”, esan du.

Pirinioetako Autobiaren 4. eta 5. tarteak, 16,6 kilometroko luzerakoak, azpiegitura honetako konplexuenak dira Nafarroan, izan ere, 2 tunel, tunel faltsu bat eta 3 bidezubi garrantzitsu eraiki behar dira (horietako bat Irati ibaiaren gainean, eta beste biek Esako urtegiaren etorkizuneko zabalkuntza zeharkatuko dute). 

Nafarroako Gobernuak, 2009ko uztailean, emakida-kontratua itzalpeko bidesariaren sistema erabiliz esleitu zion Iridium Concesiones de Infraestructuras SA, Construcciones Mariezcurrena SL eta Construcciones Luciano Elcarte SL enpresek eratutako ABEEari. ABEE hori autobiaren Nafarroako zati osoa zaintzeaz ere arduratuko da, 222.085.119,3 euroren truke. Jardun hori Nafarroa 2012 Planera bilduta dago eta legegintzaldi osoko obra-esleipen garrantzitsuena da. Modu horretan, Nafarroako Gobernuak gaur egungo krisi unerako zituen bi helburu nagusietan aurrera egiten du, alegia: ekonomia dinamizatzea eta enpleguari eustea. 

Judasen Benta-Esa tarteko lanen egoera
Judasen Benta-Esa 4. tarteko lanak joan den ekainaren 1ean hasi ziren. Egun bat lehenago, maiatzaren 31n, zuinketa egiaztatzeko eta lanak hasteko akta sinatu zen, jendaurreko informazioaren prozesua amaitu ondoren. Esa-probintziako muga 5. tarteko lanak joan den irailean hasi ziren eta ordutik lur gehienak mugitu eta drainatze lan gehienak egin dira. 

Era berean, Esako tunelak (tunel bikoitza da, eta hodi bakoitzak 1.613 metro ditu) nahiko aurreratuta daude eta eguneko 24 orduetan lan egiten ari dira, 8 orduko txandetan (larunbat arratsaldeetan eta igandeetan izan ezik). Zehatz esanda, Iruñearen aldetik 100 metro zulatu dira eskuineko aldean eta 27 ezkerrekoan. Bi kasuetan, zulaketa Austriar Metodo Berria aplikatuta egiten ari dira (zulatzea, leherketa, eustea, sareak, zertxak eta buloiak jartzea, lurzoruaren ezaugarri geoteknikoen arabera). 

Batez besteko errendimendua hodi bakoitzeko 2,5 leherketa/egunean da, hau da, hodi bakoitzean 6 eta 8 metro bitartean egiten da aurrera batez beste egunero. Jacaren aldetik mikropiloteen pantaila jarri da eta bi hodien ahoetako euste-aterkiak egiten ari dira. Bi ahoetatik aurrera egiteko lanak 15 eguneko epean hastea aurreikusita dago, eta une horretan lau ahoetan aldi berean lan egingo da. Bestalde, proiektuko 2. zk.ko bidezubiko zutabeak mikropiloteekin zimentatzen ari dira. 

Lanen deskripzioa
Bi tarte horien luzera osoa 16,6 kilometrokoa da. 3,50 metroko bi erreik osatutako bi galtzada izango dituzte, 5 metroko zabalerako erdibitzaile baten bidez bereizita. Proiektuko abiadura 120km/h da. Autobiaren tarte hau trazadura berrikoa da, N-240 errepidetik independentea. Azken errepide hori zerbitzubide moduan geratuko da.

4. tarteak 10,1 kiometroko luzera du. Judasen Bentan hasten da, N-240 eta NA-150 errepideen arteko bidegurutzeko lotunearen ondoren. Esan amaitzen da, eta puntu horretan hurrengo tartearekin konektatuta dago. Lehenengo tarte honen barruan hiru lotune daude: Pirinioen Atariko lotunea, Ledea Mendebaldekoa eta Ledea Ekialdekoa. Horrez gain, hurrengo hauek ditu: beheko hiru pasabide, goiko pasabide bat, faunaren bi pasabide, Irati ibaiaren gaineko bidezubi berezia, 200 metroko luzerakoa, tunel faltsu bat (240 metro) Ledeako harrobien inguruan, eta Ledeako tunela (920 metro), tunel bikoitza (hau da, bi hodi, bat galtzada bakoitzeko).
5. tarteak 6,5 kilometroko luzera du, Esa udalerrian hasten da eta Zaragoza probintziarekin dagoen mugan amaitzen da. Leku horretan Sustapen Ministerioari dagokion tartearekin lotuko da. Tarte honek hurrengoak izango ditu: beheko hiru pasabide eta goiko pasabide bat, 1.613 metroko tunel bat (Esako tunela, tunel bikoitza; hodi bat galtzada bakoitzeko); eta bi bidezubi garrantzitsu (495 eta 145 metrokoak, hurrenez hurren), Esa urtegiaren handikuntzak ekarriko duen uholde-xafla gainditzeko.

Era berean, Esan lotunea egitea ezarri da, N-240, NA-2113 (Leireko monasteriorako sarrera) eta NA-5410 (Xabierrerako sarrera) errepideekin lotura egiteko. Hiru pasabide egingo dira autobiaren azpitik: bata Esako lotunean, bestea Erronkariarren Errege Altxonbidean, eta hirugarrena bide bat konpontzeko. Goiko pasabide bat ere aurreikusi da, El Pullizaleko bidea konponduko duena, eta aldi berean faunarentzako bide gisa ere proiektatua.

Proiektuak ukitutako zerbitzuak lehengoratzea jasotzen du eta halaber behar diren obrak egitea N-240 errepidean eta Leiren sartzeko NA-2113an zirkulazioa mantentzea ziurtatzeko, obrek ukitutako tarteetan.

Pirinioetako Autobiak Nafarroan dituen 46 kilometroetatik 29,4 irekita daude, hau da, Foru Komunitatearen eskumenpeko trazaduraren %64.
